
Gobernuak amuarrain arrunta modu eramangarrian arrantzatzeko sistema berri bat ezarriko du 2011n
2010ean, hirugarren urtez, izokinen goialdeko eremuko ibaietan amuarrain arruntak arrantzatzea debekatuta dago
2010eko otsailak 5, ostirala.  Nafarroako Gobernuak izokinen goialdeko eremuan amuarrain arruntak modu eramangarrian arrantzatzeko sistema berri bat ezarriko du 2011n. Helburuak dira espezie horren azken urteetako gutxitzea kontrolatzea eta, aldi berean, arrantza bitarteko gisa aprobetxatzea baimentzea. Hori adierazi du gaur goizean, prentsaurrekoan, Landa Garapen eta Ingurumen kontseilariak, Begoña Sanzberro Iturririak, Ingurumen eta Ur arloko zuzendari nagusia, Andres Eciolaza Carballo, lagun zuela. 
Kontseilariak jakinarazi du, baita ere, Landa Garapen eta Ingurumen Departamentuak erabaki duela izokinen goialdeko eremuan amuarrain arruntak arrantzatzeko debekuari eutsi egingo diola aurten, hirugarren urtez, espeziea bere onera ekartzeko. Arau hori 2010eko arrantza debekualdiei buruzko foru aginduan jaso dute; agindu onartuta dago eta laster argitaratuko dute NAOn. 
Erabaki hori hartu dute, hain zuzen, 2007an baino amuarrain arrunt gehiago dauden arren (populazioak %15,35 egin du gora), egoera ezegonkorra delako: hektareako 1.886 ale daude, batez beste, eta populazio dentsitate hori ahula da (egokiena da hektareako 2.000-4.000 arrain egotea).
Gauzak horrela, Landa Garapen eta Ingurumen Departamentuak arrantza sistema berri bat proposatu du: baimenak arrantza eremuen arabera emango dizkiete arrantzaleei, kontuan hartuta eremu horretan zenbat arrain egon behar duten populazioa ez kaltetzeko. Mugak jartzeko, ikusiko dute ibaietan amuarrainen egoera zertan den (Departamentuak 1992tik ateratzen ditu datu horiek); egoera, beraz, urtero aldatu egingo da. Sistema berri hori nola egituratu erabakitzeko, Departamentuak arrantzaleen iritzia ezagutu nahi du; horregatik, otsailaren 19an Arrantzako Aholkularitza Batzordearekin bilduko da, sistema egituratzen hasteko. 
Kontseilariak 2010eko arrantza kanpainaren berritasun batzuk ere eman ditu ezagutzera. Aurten, izokina arrantzatzeko aldia hilabete beranduago hasiko da, maiatzaren 1ean, eta amaituko da 20. alea arrantzatzen dutenean edo, bestela, uztailaren 18an. Arrantzaldia noiz hasi Kantauri Itsasoaren ertzeko erkidegoek batera erabaki dute, 2009an izokinen egoera oso txarra izan zelako. Horrez gain, Asiaingo arrantza intentsiboko esparrua Esara pasa dute eta Cintruenigon esparru intentsibo bat jarri dute. 
Karramarro seinaledunari dagokionez, aurten zazpi esparru egongo dira arrantzaldi osoan: Asiain, Acedo, Murieta, Arintzano, Uharte-Iruña, Esa eta Sorauren. Berritasuna da iaz azken bi esparru horiek arrantzaldiaren amaieran bakarrik egon zirela irekita eta aurten hasieratik egongo direla martxan.
Ibaiak Hobetzeko Jarduera Plana, zenbakitan
 2010ean, Nafarroako Gobernuak Ibaietan Ingurumena Hobetzeko Jarduera Plana garatzen jarraituko du. Plan hori 2008an jarri zuten martxan, amuarrain populazioak berreskuratzeko.
Jarduera Plan horretan, amuarrainen goialdeko eremuan amuarrain arruntak arrantzatzeko debekuaz gain, beste neurri batzuk ere hartu dituzte, besteak beste: ibaietako zaintza areagotzea, habitatak hobetzea, ubarroi populazioak hobetzea, ibaiak Bidasoa amuarrainekin berritzea, arrantzatu daitezkeen espezieak gehitzea (amuarrain triploideak eta aingirak) eta seinaledun karramarroen arrantza handitzea.
Zenbakiei dagokienez, Plana abian jarri zutenetik 4 milioi euro jarri dituzte ibaiertzak leheneratzeko eta ekosistemak babesteko. Gainera, 2008an eta 2009an 400.000 euro eman zizkieten lau arrantzale elkarteri, Landa Garapen eta Ingurumen Departamentuarekin, Guardia Zibilarekin eta Foruzaingoarekin batera lan egin zezaten Nafarroako ibaiak zaintzen. 
Azkenik, izokinen goialdeko eremuko ibaiak berritu zituzten izokinekin (132.000 arrainkume eta udazkeneko 71.000 pinto) eta Bidasoako amuarrain autoktonoekin (252.000 arrautza eta 130.000 arrainkume). Halaber, izokinen eremu mistoan amuarrain triploideak jarri zituzten (875.000 arrainkume eta 200.000 heldu). 

